
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Kirish. Talabalarga maʼnaviy-axloqiy qadriyatlarni oʻrgatishda zamonaviy oʻzbek 

sheʼriyati va folklorning oʻziga xos oʻrni va ahamiyati borligini tushuntirish talabalarni 

maʼnaviy-axloqiy qadriyatlar ruhida tarbiyalashda qadriyatlarning shakllanish jarayonini 

https://scienceproblems.uz/
https://doi.org/10.47390/SPR1342V4I1Y2024N47


SCIENCEPROBLEMS.UZ-Ижтимоий-гуманитар фанларнинг долзарб муаммолари № 1 (4) – 2024  

 

348 

anglatish muhimdir[12]. Vaholanki, ajdodlarimizning boy merosi zamirida folklor namunalari 

yotadi. Yaʼni ogʻzaki ijod namunalari yozma adabiyotdan oldin paydo boʻlgan va yozma 

adabiyotga zamin hozirlagan. Bu esa maʼnaviy qadriyatlarni talabalarga tushuntirishda 

folklorning mohiyatini anglatish dolzarbligini oshiradi. N.Mallayev taʼbiri bilan aytganda, soʻz 

sanʼati yozuv va yozma adabiyotdan koʻp zamonlar ilgari ogʻzaki ijod sifatida vujudga keldi. 

Uning ijodkori – kollektiv, barcha moddiy boyliklarning ham, maʼnaviy boyliklarning ham 

“yagona va bitmas manbai boʻlgan”[3] xalqdir[4]. 

Yozma adabiyot folklor janrlarini oʻz qolipiga solib, asrlar davomida sayqallashtirib, 

mukammal darajaga chiqardi. Taraqqiyotning bunday koʻrinishi nafaqat oʻzbek adabiyoti, balki 

jahon adabiyotiga ham taalluqlidir. Biroq yozma adabiyot va folklor alohida oʻziga xoslikka ega 

boʻlgan ilmning tarmogʻi hisoblanadi. 

Bugungi kunda davlatimizda yoshlarni maʼnaviy qadriyatlar ruhida tarbiyalash uchun 

keng imkoniyatlar yaratilgan. 

Zero, Prezidentimiz Shavkat Mirziyoyev taʼkidlaganidek, “...adabiyot, sanʼat va 

madaniyat yashasa, millat va xalq, butun insoniyat bezavol yashaydi”[1]. 

Xalq maʼnaviyatini, estetikasini, odob-axloqini mukammallashtirishga xizmat qiladigan, 

dunyoqarash va tafakkurini shakllantirishga xizmat qiladigan qadriyatlarni oʻrganish, 

kitobxonlikni rivojlantirish davlat siyosatining ustuvor vazifalaridan biri sifatida eʼtirof etilgani 

ayni muddaodir. Vaholanki, “...Kitobsiz taraqqiyotga, yuksak maʼnaviyatga erishib boʻlmaydi. 

Kitob oʻqimagan odamning ham, millatning ham kelajagi yoʻq”[2]. 

Darhaqiqat, kitobxonlik madaniyatini rivojlantirish nafaqat badiiy asarlarni oʻqish, balki 

ularning mazmun-mohiyatini taʼlim jarayonida oʻquvchi va talabalarga tushuntirishni ham 

taqozo etadi[11]. Har bir badiiy asar zamirida xalqning orzu-istaklari, oʻtmishi va matonati 

ijodkorlar dunyoqarashi nuqtai nazaridan talqin etilgan. Aksariyat hollarda mazmun ixcham 

fikrlarga singdiriladi. Bu esa kitobxonga yozuvchi yoki shoirning maqsadini tushunishda 

qiyinchilik tugʻdiriladi. Shu bois maʼnaviyat, adabiyot darslarida oʻrganilishi lozim boʻlgan 

asarni pedagogik vosita va texnologiyalar yordamida sodda va ravon tilda tahlil qilish gʻoyat 

muhim ahamiyatga ega. 

Adabiyotlar tahlili va metodologiya. Yozma adabiyotga folklorning taʼsiri masalalari 

адабиётшуносликда ilmiy-nazariy jihatdan tahlil etilgan. Bir qator ilmiy-tadqiqot ishlari 

amalga oshirilgan. N.Mallayev, Gʼ.Jalolov, O.Nosirov, O.Sobirov, Gʼ.Moʼminov, O.Safarov, 

I.Yarmatov, L.Sharipova, N.Karimov, U.Hamdam, Д.Хажиева kabi olimlarimiz yozma 

adabiyotning taraqqiyotida folklorning oʻrni va ahamiyati toʻgʻrisida ilmiy izlanishlar olib 

borishgan. Mаsаlаning аxloqiy-estetik tаrbiyа vа mаdаniyаt, mаʼnаviy mаdаniyаt, milliy iftixor, 

Vаtаn rаvnаqi, tаlаbаlаr-yoshlаr mаʼnаviyаtini shаkllаntirishning pedаgogik аsoslаrini ishlаb 

chiqish B.Аdizov, O.Jаmoliddinovа, I.Isаyev, А.Ibroximov, Z.Ismoilovа, I.Kаrimov, N.Komilov, 

U.Mаhkаmov, R.Mаmаtqulovа, S.Nishonovа, D.Ro‘ziyevа, R.Rustаmovа, А.Umаrov, B.Xodjаyev, 

Sh.Shаripov, Sh.Shodmonovа, N.Egаmberdiyevа, M.Quronov, Sh.Qurbonov, 

M.Qаhhаrovаlаrning ishlаridа tаdqiq qilingаn.  

Maqolada tadqiq etilayotgan mavzuni yoritishda Oʻzbekiston Respublikasi 

Prezidentining nutqlari, qaror va farmonlari metodologik asos boʻlib xizmat qiladi.  

Mavzu adabiyotshunoslik tahlili va qiyosiy metod asosida muhokamaga tortiladi. 

Natijalar. Talabalarga oʻzbek adabiyoti rivojida folklor namunalarining taʼsirini 

pedagogik texnologiyalar yordamida tushuntirishda quyidagilar muhim omil sifatida 

belgilandi: 

- folklor vositalarining zamonaviy adabiyotdagi oʻrni va ahamiyatini tushuntirishda 

pedagogik vositalarning zaruriyligi taʼkidlanadi; 

- folklorning eng kichik janri nuqtai nazaridan adabiy taʼsir masalalarini talabalarga 

kengroq tushuntiriladi; 

- mumtoz va zamonaviy adabiyot vakillarining ijodidan namunalar keltirish orqali 

talabalarda mavzu yuzasidan kengroq tasavvur hosil qilishga erishiladi. 

Muhokama. Talabalarga folklor janrlari toʻgʻrisida dastlab umumiy maʼlumot beriladi. 

Zamonaviy oʻzbek adabiyotida folklorning maqol, topishmoq, ertak, afsona, doston kabi 

janrlarini adabiylashtirish koʻzga tashlanadi. Maqolada xalq ogʻzaki ijodi va yozma 

adabiyotning bir-biriga oʻzaro taʼsiri masalasini maqol janrining qoʻllanishi asosida 

tushuntirishni maqsad qildik. Eʼtiborli jihati shundaki, nafaqat zamonaviy, balki mumtoz 

adabiyot vakillari ham xalq ijodiyoti namunalaridan samarali foydalangan. Bu koʻpincha xalq 

maqollarini qoʻllashda koʻproq kuzatiladi. Aytaylik, L.Sharipova oʻzining tadqiqotlarida Alisher 

Navoiyning maqol qoʻllashdagi mahoratini quyidagicha koʻrsatadi: 

“Alisher Navoiy “Ishq aynidin koʻzumni qilmadi yoruq jahon” deb boshlanuvchi gʻazalida 

“It hurar – karvon oʻtar” maqolini qoʻllaydi: 

Boribon ahbob-u men gʻaflat asiri boʻlmagʻim, 

Uyladurkim, it uyub qoldi-yu koʻchti korvon. 

Bobokalonimiz oʻgit bergan, xalq maqolidagi mazmunni tasdiqlagan boʻlsa, A.Oripov 

oʻkinch bilan xalq xulosasiga qoʻshimcha qilgan”[5]. 

Dars jarayonida elektron taqdimotdan foydalanish talabalarda mavzu yuzasidan 

dunyoqarash shakllanishiga xizmat qiladi[13]. Shuningdek, “Blis-soʻrov” metodi orqali dastlab 

talabalar “It hurar, karvon oʻtar” maqolining mazmunini qanday tushunganligi aniqlab olinadi. 

Keyin boshqa shoirlar, jumladan, Erkin Samandarov ijodida aynan shu maqolni yangi talqinda 

oʻqiymiz: 

Fursat oʻtar, on oʻtar, 

Chin qolar, yolgʻon oʻtar, 

It hurar, karvon oʻtar, 

Karvon boʻl, ona tilim[6]. 

Sheʼriyatda maqollarning qoʻllanishi sheʼrning taʼsirchanligiga erishish bilan birga 

asarning xalqchilligini ham oshiradi. Bu nazariy jihatdan ham adabiyotshunos olimlar 

tomonidan isbotlangan. Jumladan, B.Sarimsoqov yozadi: “yozma adabiyotda xalq maqollari, 

matallari, yumuq iboralar, ogʻzaki nutq uchun xos ifoda hamda oborotlarning qoʻllanishi oddiy 

folklorizm”[7]. 

Dars jarayonida tahlil faqat bir maqolga bogʻlanib qolmasligi kerak. Aytaylik, “Uyqu 

oʻlimdir” maqoli (yumuq ibora)ni bugungi kunda yaratilayotgan imkoniyatlar va vaqtini 

behuda sarflayotgan yoshlarga bogʻlab tahlil qilish ayni muddaodir. 

Alisher Navoiyning koʻplab asarlarida xalq maqollaridan foydalanilganini koʻrishimiz 

mumkin: 

Usholdi tosh birla ul qotiq bosh, 

Masaldurkim, “ushotur boshni tosh”[8]. 

..... Koʻz ochmassen, debon: “kelgan qulumdur”, 

Masal chin boʻldikim: “Uyqu – oʻlumdur”![8] 

Xalq maqollarini Oʻzbekiston xalq shoiri Muhammad Yusuf sheʼrlarida ham oʻz oʻrnida 

mahorat bilan qoʻllanganini uchratamiz. Shoirning “Nima qilay” sheʼridagi quyidagi misralar 

fikrimizga dalil boʻla oladi: 

Onam aytar; bu dunyoda bola aziz, 

Bolam-ku, bol, menga dard-u nola aziz. 

Sochlaringdan toʻkilgan bir tola aziz, 

Umrim oʻtsin sochlaringni silay-silay, 

Bir Mashrabi devonangman, nima qilay?[9] 

Shoir bu sheʼrida xalq ogʻzaki ijodidagi “Bola boldan shirin” maqolini misralar qaʼriga 

mahorat bilan singdiradi. 

Talabalardan “Aqliy hujum” metodini qoʻllab, nasriy asarlarda xalq maqollaridan 

foydalanilgan badiiy asarlarga misol keltirish soʻraladi. Oʻz navbatida talabalar aytgan asarlarda 

yozuvchi nima maqsadda maqoldan foydalanganini izohlash kerakligi aytiladi. Bu talabalarning 

badiiy asar oʻqishga ehtiyojini orttiradi, qolaversa, kitobxonlik madaniyatini rivojlantiradi 

hamda asarning mazmunini tushunishga imkon beradi. Maʼlumki, xalq ogʻzaki ijodiyotidagi 

maqollardan yozma adabiyotda foydalanish toʻgʻrisida fikr yuritilganda Abdulla Qahhorni 

eslamaslikning iloji yoʻq. Adib deyarli barcha hikoyalariga xalq maqollaridan epigraf keltirib, 

butun hikoya davomida maqolni isbotlaydigan hikoyani bayon qiladi. Oʻz-oʻzidan maqol 

shunchaki paydo boʻlgan emas, asrlar davomida insoniyatning hayotiy tajribasining mahsuli 

ekanligi Abdulla Qahhor tomonidan yana bir bor isbotlanadi. Adibning “Oʻgʻri”, “Munofiq”, 

“Bemor”, “Oshiq”, “Koʻr koʻzning ochilishi” (misol) kabi hikoyalarini misol qilishimiz mumkin. 

Jumladan, adibning “Bemor” hikoyasida “Osmon yiroq, yer qattiq” maqoli epigraf sifatida 

tanlangan boʻlsa, hikoya davomida ham maqolga murojaat etiladi: “Allaqanday bir xotin kelib 

tolning xipchini bilan savaladi, tovuq soʻyib qonladi... Bularning hammasi, albatta, pul bilan 

boʻladi. Bunday vaqtlarda yoʻgʻon choʻziladi, ingichka uziladi”[10]. 

Yoki “Oʻgʻri” hikoyasiga murojaat qilaylik. Hikoyaga “Otning oʻlimi, itning bayrami” 

maqolini epigraf qilgan adib, hikoya voqealari bayonida “Quruq qoshiq ogʻiz yirtadi”, “Berganga 

bitta ham koʻp, olganga oʻnta ham oz”, “Oʻynashmagil arbob bilan, seni urar har bob bilan”[10] 

kabi maqollardan oʻrinli foydalangan. 

“Bashorat” hikoyasida “Ola qargʻa qagʻ etadi, Oʻz vaqtini chogʻ etadi”[10], “Yillar” 

hikoyasida “Birovning ishiga saratonda qoʻl sovqotadi”[10] kabi maqollarni qoʻllash orqali 

Abdulla Qahhor oʻzini dindor qilib koʻrsatib, aslida dinning mohiyatini tushunmaydigan 

odamlarning kirdikorlarini fosh qiladi. 

Xulosa. Talabalarning maʼnaviy-axloqiy sifatlarini rivojlantirishda ajdodlarimizdan 

tomonidan yaratilib, bizgacha yetib kelgan merosning oʻrni va ahamiyati beqiyosdir. Yuqorida 

taʼkidlaganimizdek, ogʻzaki ijod yozma adabiyotdan oldin paydo boʻlgan va yozma adabiyotning 

shakllanishiga asos boʻlib xizmat qilgan. Biroq ilm-fanning taraqqiyot etishi va insoniyatning 

ong darajasi rivojlanishi bilan bu jarayon oʻzgarib boradi. Ogʻzaki ijodning bugungacha yashab 

qolishida yozma adabiyot ham oʻziga xos taʼsir koʻrsatgan. Yaʼni folklor va yozma adabiyotning 

bir-biriga oʻzaro taʼsiri xususida fikr yuritganda, ularning har ikkalasi ham bir-biriga taʼsir 

oʻtkazganiga guvoh boʻlamiz. Dars jarayonida adabiy taʼsir masalalarini tushuntirishda esa 

pedagogik vosita va texnologiyalardan foydalanish talabalarda qadriyatlarga nisbatan mehr 

uygʻotadi. 

